
IARSCRÍBHINN I 

CONAIRÍ AGUS RÉIMSÍ TOSAÍOCHTA SA BHONNEAGAR FUINNIMH  

1. CONAIRÍ TOSAÍOCHTA LEICTREACHAIS 

(1) Idirnaisc leictreachais Thuaidh-Theas in Iarthar na hEorpa (‘ITT leictreachas an Iarthair’): 

idirnaisc idir Ballstáit an réigiúin agus limistéar na Meánmhara lena n-áirítear leithinis na 

hIbéire, go háirithe chun leictreachas ó fhoinsí in-athnuaite fuinnimh a chomhtháthú agus 

bonneagair eangaí inmheánaí a atreisiú chun comhtháthú margaidh sa réigiún a chothú. 

Na Ballstáit lena mbaineann: an Bheilg, Éire, an Fhrainc, an Ghearmáin, an Iodáil, an Ísiltír, 

Lucsamburg, Málta, an Ostair, an Phortaingéil agus an Spáinn; 

(2) Idirnaisc leictreachais Thuaidh-Theas i Lár na hEorpa Thoir agus in Oirdheisceart na 

hEorpa (‘ITT Leictreachas an Oirthir’): idirnaisc agus línte inmheánacha i dtreonna 

Thuaidh-Theas agus Soir-Siar chun an margadh inmheánach a chur i gcrích agus chun 

giniúint ó fhoinsí in-athnuaite fuinnimh a chomhtháthú. 

Na Ballstáit lena mbaineann: an Bhulgáir, an Chipir, an Chróit, an Ghearmáin, an Ghréig, 

an Iodáil, an Ostair, Poblacht na Seice, an Pholainn, an Rómáin, an tSlóivéin, an tSlóvaic, 

an Ungáir; 

(3) Plean Idirnaisc don Mhargadh Fuinnimh Baltach sa leictreachas (‘Leictreachas PIMBF’): 

idirnaisc idir na Ballstáit agus línte inmheánacha sa réigiún Baltach, chun comhtháthú an 

mhargaidh a chothú agus an sciar den fhuinneamh in-athnuaite atá ag dul i méid sa réigiún a 

chomhtháthú ag an am céanna. 

Na Ballstáit lena mbaineann: an Danmhairg, an Eastóin, an Fhionlainn, an Ghearmáin, 

an Laitvia, an Liotuáin, an Pholainn agus an tSualainn. 

2. CONAIRÍ TOSAÍOCHTA EANGAÍ AMACH ÓN gCÓSTA 

(4) Eangach amach ón gcósta sna Mara Thuaidh (‘EACMT’): forbairt eangaí comhtháite 

leictreachais amach ón gcósta agus na hidirnascairí gaolmhara sa Mhuir Thuaidh, i Muir 

Éireann, i Muir nIocht agus in uiscí comharsanachta chun leictreachas a iompar ó fhoinsí 

in-athnuaite fuinnimh amach ón gcósta chuig lárionaid ídithe agus stórála agus chun malartú 

leictreachais trasteorann a mhéadú. 

Na Ballstáit lena mbaineann: an Bheilg, an Danmhairg, Éire, an Fhrainc, an Ghearmáin, an 

Ísiltír, Lucsamburg agus an tSualainn; 

(5) Eangach amach ón gcósta an Phlean Idirnaisc don Mhargadh Fuinnimh Baltach (‘PIMBF 

amach ón gcósta’): forbairt eangaí comhtháite leictreachais amach ón gcósta agus na 

hidirnascairí gaolmhara i Muir Bhailt agus in uiscí comharsanachta chun leictreachas a 

iompar ó fhoinsí in-athnuaite fuinnimh amach ón gcósta chuig lárionaid ídithe agus stórála 

agus chun malartú leictreachais trasteorann a mhéadú. 

Na Ballstáit lena mbaineann: an Danmhairg, an Eastóin, an Fhionlainn, an Ghearmáin, 

an Laitvia, an Liotuáin, an Pholainn agus an tSualainn; 

(6) Eangach an Deiscirt agus an Oirthir amach ón gcósta: forbairt eangaí comhtháite 

leictreachais amach ón gcósta agus na hidirnascairí gaolmhara sa Mheánmhuir, sa Mhuir 

Dhubh agus in uiscí comharsanachta chun leictreachas a iompar ó fhoinsí in-athnuaite 

fuinnimh amach ón gcósta chuig lárionaid ídithe agus stórála agus chun malartú leictreachais 

trasteorann a mhéadú. 

Na Ballstáit lena mbaineann: an Bhulgáir, an Chipir, an Chróit, an Fhrainc, an Ghréig, an 

Iodáil, Málta, an Rómáin, an tSlóivéin agus an Spáinn; 

(7) Eangach Iardheisceart na hEorpa amach ón gcósta: forbairt eangaí comhtháite 

leictreachais amach ón gcósta agus na hidirnascairí gaolmhara in uiscí an Aigéin Atlantaigh 

Thuaidh chun leictreachas a iompar ó fhoinsí in-athnuaite fuinnimh amach ón gcósta chuig 

lárionaid ídithe agus stórála agus chun malartú leictreachais trasteorann a mhéadú. 

Na Ballstáit lena mbaineann: Éire, An Fhrainc, an Phortaingéil agus an Spáinn. 

3. CONAIRÍ TOSAÍOCHTA LE hAGHAIDH HIDRIGINE AGUS LEICTREALÓIRÍ  

(8) Idirnaisc hidrigine in Iarthar na hEorpa (‘HI an Iarthair’): bonneagar hidrigine le go 

mbeidh cnámh droma comhtháite hidrigine ann lena nascfar tíortha an réigiúin le chéile agus 

go dtabharfar aghaidh ar a riachtanais bhonneagair shonracha le haghaidh hidrigine, rud a 

thacóidh le teacht chun cinn gréasáin uile-Aontais don iompar hidrigine. 

Leictrealóirí: tacaíonn siad le feidhmiúchán gáis a fhaightear ó leictreachas a úsáid arb é is 

aidhm dóibh laghduithe ar ghás ceaptha teasa a chumasú agus rannchuidiú le hoibriú córais a 

bheidh slán, éifeachtúil agus iontaofa agus leis an gcóras fuinnimh cliste a chomhtháthú. Na 

Ballstáit lena mbaineann: an Bheilg, an Danmhairg, Éire, an Fhrainc, an Ghearmáin, an Iodáil, 

an Ísiltír, Lucsamburg, Málta, an Ostair, an Phortaingéil agus an Spáinn. 

(9) Idirnaisc hidrigine i Lár-Oirthear agus in Oirdheisceart na hEorpa (‘HI Leictreachas an 

Oirthir’): bonneagar hidrigine le go mbeidh cnámh droma comhtháite hidrigine ann lena 

nascfar tíortha an réigiúin le chéile agus go dtabharfar aghaidh ar a riachtanais bonneagair 

shonracha le haghaidh hidrigine, rud a thacóidh le teacht chun cinn gréasáin uile-Aontais don 

iompar hidrigine.  

Leictrealóirí: tacaíonn siad le feidhmeanna iompair gáis a fhaightear ó leictreachas a úsáid arb 

é is aidhm dóibh laghduithe ar ghás ceaptha teasa a chumasú agus rannchuidiú le hoibriú 

córais a bheidh slán, éifeachtúil agus iontaofa agus leis an gcóras fuinnimh chliste a 

chomhtháthú. Na Ballstáit lena mbaineann: an Bhulgáir, an Chipir, an Chróit, an Ghearmáin, 

an Ghréig, an Iodáil, an Ostair, Poblacht na Seice, an Pholainn, an Rómáin, an tSlóivéin, 

an tSlóvaic agus an Ungáir; 

(10) Plean Idirnaisc don Mhargadh Fuinnimh Baltach sa hidrigin (‘Hidrigin PIMBF’): 

bonneagar hidrigine le go mbeidh cnámh droma comhtháite hidrigine ann lena nascfar tíortha 

an réigiúin le chéile agus go dtabharfar aghaidh ar a riachtanais bonneagair shonracha le 

haghaidh hidrigine, rud a thacóidh le teacht chun cinn gréasáin uile-Aontais don iompar 

hidrigine.  

Leictrealóirí: tacaíonn le feidhmeanna iompair gáis a fhaightear ó leictreachas a úsáid arb é is 

aidhm dóibh laghduithe ar ghás ceaptha teasa a chumasú agus rannchuidiú le hoibriú chórais a 

bheidh slán, éifeachtúil agus iontaofa agus leis an gcóras fuinnimh chliste a chomhtháthú. Na 

Ballstáit lena mbaineann: an Danmhairg, an Eastóin, an Fhionlainn, an Ghearmáin, an Laitvia, 

an Liotuáin, an Pholainn agus an tSualainn. 

4. RÉIMSÍ TÉAMACHA TOSAÍOCHTA 

(11) Úsáid eangach leictreachais cliste: teicneolaíochtaí eangaí cliste a ghlacadh ar fud an 

Aontais chun iompar agus gníomhaíochtaí na n-úsáideoirí uile atá nasctha leis an ngréasán 

leictreachais a chomhtháthú go héifeachtúil, go háirithe giniúint méideanna móra leictreachais 

ó fhoinsí in-athnuaite nó leithdháilte fuinnimh agus freagairt ar éileamh ó thomhaltóirí. 

Na Ballstáit lena mbaineann: gach Ballstát; 

(12) Gréasán dé-ocsaíde carbóin trasteorann: bonneagar iompair dé-ocsaíde carbóin a 

fhorbairt idir na Ballstáit agus le tríú tíortha comharsanachta i bhfianaise úsáid ghabháil agus 

stóráil dé-ocsaíde carbóin. 

Na Ballstáit lena mbaineann: gach Ballstát; 

(13) Eangacha gáis cliste: teicneolaíochtaí eangaí gáis cliste a ghlacadh ar fud an Aontais 

chun iolrachas foinsí in-athnuaite agus ísealcharbóin gáis a chomhtháthú sa ghréasán gáis go 

héifeachtúil, tacú le glacadh réiteach nuálach maidir le bainistiú gréasáin agus comhtháthú na 

hearnála fuinnimh cliste agus freagairt ar éileamh a éascú. 

Na Ballstáit lena mbaineann: gach Ballstát. 

IARSCRÍBHINN II 

CATAGÓIRÍ BONNEAGAIR FUINNIMH 

Is iad seo a leanas na catagóirí bonneagair fuinnimh atá le forbairt chun na tosaíochtaí 

bonneagair fuinnimh a liostaítear in Iarscríbhinn I a chur chun feidhme: 

 (1) maidir le leictreachas: 

 (a) línte tarchurtha lasnairde ardvoltais, má ceapadh iad le haghaidh voltas 

220 kV nó níos mó, agus cáblaí tarchurtha faoi thalamh agus faoi uisce, má 

ceapadh iad le haghaidh voltas 150 kV nó níos mó; 

 (b) saoráidí stórála leictreachais a úsáidtear chun leictreachas a stóráil ar bhonn 

buan nó ar bhonn sealadach i mbonneagar os cionn talún nó faoi thalamh nó ar 

láithreáin gheolaíocha, ar choinníoll go bhfuil siad ceangailte go díreach de 

línte tarchurtha ardvoltais a ceapadh le haghaidh voltas 110 kV nó níos mó; 

 (c) aon trealamh nó suiteáil atá riachtanach i gcomhair fheidhmiú sábháilte, 

slán agus éifeachtúil na gcóras dá dtagraítear i bpointí (a) go (c), lena n-áirítear 

córais chosanta, faireacháin agus rialaithe ar gach leibhéal voltais agus gach 

fostáisiún; 

 (d) córais agus comhpháirteanna lena gcomhtháthaítear TFC, trí ardáin 

oibríochtúla dhigiteacha, córais rialaithe agus teicneolaíochtaí braite ar leibhéal 

tarchurtha agus ar leibhéal dáilte mheánvoltais araon, arb é is aidhm dóibh 

gréasán tarchurtha agus dáileacháin leictreachais a dhéanamh níos éifeachtúla 

agus níos cliste, acmhainneacht mhéadaithe chun foirmeacha nua giniúna, 

stórála agus tomhaltais a chomhtháthú agus samhlacha gnó agus struchtúir 

mhargaidh nua a éascú;  

(e) aon trealamh nó suiteáil a thagann faoin gcatagóir dá dtagraítear i 

bpointe (a) atá défheidhmiúil: leictreachas in-athnuaite amach ón gcósta a 

idirnascadh agus a tharchur ó na láithreáin ghiniúna amach ón gcósta chuig dhá 

thír nó níos mó, chomh maith le haon trealamh nó suiteáil amach ón gcósta atá 

in aice leo agus atá riachtanach chun oibriú go sábháilte, go slán agus go 

héifeachtúil, lena n-áirítear córais chosanta, faireacháin agus rialaithe, agus fo-

stáisiúin riachtanacha más rud é go n-áirithíonn siad idir-inoibritheacht na 

teicneolaíochta freisin, inter alia comhoiriúnacht comhéadain idir 

teicneolaíochtaí éagsúla, (‘eangacha amach ón gcósta le haghaidh fuinneamh 

in-athnuaite’). 

  

(2) maidir le heangacha gáis cliste: 

(a) aon ní ón trealamh nó ón tsuiteáil seo a leanas arb é is aidhm dóibh 

comhtháthú gás in-athnuaite agus gás ísealcharbóin (lena n-áirítear 

bithmheatán nó hidrigin) sa ghréasán a chumasú agus a éascú: córais 

dhigiteacha agus comhpháirteanna lena gcomhtháthaítear TFC, córais rialaithe 

agus teicneolaíochtaí braite chun gur féidir faireachán, méadrú, rialú cáilíochta 

agus bainistiú a dhéanamh ar tháirgeadh, tarchur, dáileadh agus ídiú gás 

laistigh de ghréasán gáis. Ina theannta sin, féadfar a áireamh ar na tionscadail 

sin trealamh chun sreabha cúltreo a chumasú ón leibhéal dáilte go dtí an 

leibhéal tarchurtha agus uasghráduithe gaolmhara is gá ar an ngréasán atá ann 

cheana. 

(3) maidir le hidrigin: 

(a) píblínte tarchurtha chun hidrigin a iompar, lena dtugtar rochtain 

d’ilúsáideoirí gréasáin ar bhonn trédhearcach agus neamh-idirdhealaitheach, 

arb é atá iontu go príomha píblínte hidrigine ardbhrú, seachas píblínte chun 

hidrigin a dháileadh go háitiúil; 

(b) saoráidí stórála faoi thalamh atá nasctha leis na píblínte hidrigine ardbhrú 

dá dtagraítear i bpointe (a); 

(c) saoráidí glactha, stórála agus athghásaithe nó dí-chomhbhrúite le haghaidh 

hidrigin leachtaithe nó hidrigin atá leabaithe i substaintí ceimiceacha eile 

d’fhonn an hidrigin a instealladh isteach san eangach; 

(d) aon trealamh nó suiteáil atá riachtanach i gcomhair fheidhmiú sábháilte, 

slán agus éifeachtúil an chórais hidrigine nó atá riachtanach chun 

acmhainneacht dhéthreoch a chumasú, lena n-áirítear stáisiúin 

chomhbhrúiteora. 

Féadfaidh aon cheann de na sócmhainní a liostaítear i bpointí (a), (b), (c) agus 

(d) go (d) a bheith ina shócmhainn nuathógtha nó ina shócmhainn a tiontaíodh 

ó ghás nádúrtha atá tiomnaithe do hidrigin, nó ina theaglaim den dá rud.  

 

(4) maidir le saoráidí leictrealóra: 

(a) leictrealóirí: (i) a bhfuil ar a laghad acmhainneacht 100 MW acu, (ii) a 

chomhlíonann an táirgeadh an ceanglas maidir le laghdú 70 % ar astaíochtaí 

gás ceaptha teasa sa tsaolré i gcoibhneas le táirge comparáide breoslaí iontaise 

de 94g CO2e/MJ mar a leagtar amach in Airteagal 25(2) agus in Iarscríbhinn V 

de Threoir (AE) 2018/2001 ó Pharlaimint na hEorpa agus ón gComhairle
1
. 

Déantar laghduithe ar astaíochtaí gás ceaptha teasa sa tsaolré a ríomh trí úsáid 

a bhaint as an modheolaíocht dá dtagraítear in Airteagal 28(5) de Threoir (AE) 

2018/2001 nó, de rogha air sin, trí úsáid a bhaint as ISO 14067 nó ISO 14064-

1. Déanfar laghduithe cainníochtaithe ar astaíochtaí gás ceaptha teasa sa tsaolré 

a fhíorú i gcomhréir le hAirteagal 30 de Threoir (AE) 2018/2001 i gcás inarb 

infheidhme, nó ag tríú páirtí neamhspleách, agus (iii) a bhfuil feidhm a 

bhaineann le gréasán acu freisin;  

(b) trealamh gaolmhar. 

 

 (5) maidir le dé-ocsaíd charbóin: 

 (a) píblínte tiomnaithe, seachas gréasán píblínte in aghaidh srutha, a úsáidtear 

chun dé-ocsaíd charbóin a iompar ó níos mó ná foinse amháin, i.e. suiteálacha 

tionsclaíocha (lena n-áirítear gléasraí cumhachta) a tháirgeann gás dé-ocsaíde 

carbóin ó dhóchán nó ó imoibrithe ceimiceacha eile lena ngabhann 

comhpháirteanna iontaise nó neamhiontaise a bhfuil carbón iontu chun críche 

                                                 
1
 IO L 328, 21.12.2018, lch. 82. 

stórála buaine geolaíche dé-ocsaíde carbóin de bhun Threoir 2009/31/CE ó 

Pharlaimint na hEorpa agus ón gComhairle
2
; 

 (b) saoráidí chun dé-ocsaíd charbóin a leachtú agus a stóráil go maolánach ag 

féachaint dá iompar ina dhiaidh sin. Ní áirítear leis seo bonneagar laistigh 

d’fhoirmíocht gheolaíoch a úsáidtear chun críche stórála buaine geolaíche dé-

ocsaíde carbóin de bhun Threoir 2009/31/CE ná saoráidí dromchla agus 

insteallta a bhaineann leis sin; 

(c) aon trealamh nó suiteáil atá riachtanach i gcomhair fheidhmiú cuí, slán agus 

éifeachtúil an chórais i dtrácht, lena n-áirítear córais chosanta, faireacháin agus 

rialaithe. 

                                                 
2
 IO L 140, 5.6.2009, lch. 114. 

IARSCRÍBHINN III 

LIOSTAÍ RÉIGIÚNACHA TIONSCADAL LEASA CHOITINN 

1. RIALACHA DO GHRÚPAÍ 

(1) maidir le bonneagar fuinnimh a thagann faoi inniúlacht údarás rialála náisiúnta, i ngach 

Grúpa beidh ionadaithe ó na Ballstáit, ó na húdaráis rialála náisiúnta, ó na OCTanna, chomh 

maith le hionadaithe ón gCoimisiún, ón nGníomhaireacht agus ón ENTSO le haghaidh 

Leictreachais nó ón ENTSO le haghaidh Gáis, de réir mar is ábhartha. 

Maidir le catagóirí eile bonneagair fuinnimh, i ngach Grúpa beidh ionadaithe ó na Ballstáit, 

tionscnóirí tionscadail a bhaineann le gach ceann de na tosaíochtaí ábhartha a ainmnítear in 

Iarscríbhinn I agus an Coimisiún. 

(2) ag brath ar líon na dtionscadal iarrthach ar an liosta Aontais, ar bhearnaí sa bhonneagar 

réigiúnach agus ar fhorbairtí, féadfaidh na Grúpaí agus comhlachtaí cinnteoireachta na 

nGrúpaí foirmíochtaí éagsúla a roinnt, a chumasc nó teacht le chéile iontu, de réir mar is gá, 

chun plé a dhéanamh ar ábhair is coiteann do na Grúpaí uile nó a bhaineann le réigiúin ar 

leith, agus leo amháin. Féadfar a áireamh leis na nithe sin saincheisteanna atá ábhartha do 

chomhsheasmhacht thrasréigiúnach nó an líon tionscadal beartaithe ar na dréachtliostaí 

réigiúnacha atá i mbaol éirí doláimhsithe. 

(3) déanfaidh gach Grúpa a chuid oibre a eagrú i gcomhréir le hiarrachtaí comhair réigiúnaigh 

de bhun Airteagal 61 de Threoir (AE) 2019/944, Airteagal 7 de Threoir 2009/73/CE, 

Airteagal 34 de Rialachán (AE) 2019/943, agus Airteagal 12 de Rialachán (CE) 

Uimh. 715/2009 agus struchtúir comhair réigiúnaigh eile atá ann cheana. 

(4) tabharfaidh gach Grúpa cuireadh, de réir mar is iomchuí chun an tosaíocht ábhartha a 

ainmnítear in Iarscríbhinn I a chur chun feidhme, ar thionscnóirí tionscadail a d’fhéadfadh a 

bheith incháilithe le haghaidh roghnúcháin mar thionscadal leasa choitinn, mar aon le 

hionadaithe riarachán náisiúnta, údarás rialála agus OCTanna ó thríú tíortha. Is ar bhonn 

comhthola a dhéanfar an cinneadh maidir le cuireadh a thabhairt d'ionadaithe ó thríú tíortha. 

(5) tabharfaidh gach grúpa cuireadh, de réir mar is iomchuí, do na heagraíochtaí a dhéanann 

ionadaíocht thar ceann páirtithe leasmhara ábhartha — agus, i gcás go meastar é a bheith 

iomchuí, ar na páirtithe leasmhara go díreach — lena n-áirítear táirgeoirí, oibreoirí córais 

dáileacháin, soláthraithe, tomhaltóirí, agus eagraíochtaí cosanta comhshaoil. Féadfaidh an 

Grúpa éisteachtaí nó comhairliúcháin a eagrú, i gcás inarb ábhartha ar mhaithe lena chúraimí 

a chur i gcrích. 

(6) maidir le cruinnithe na nGrúpaí, déanfaidh an Coimisiún na rialacha inmheánacha, liosta 

nuashonraithe de bhalleagraíochtaí, faisnéis a thugtar cothrom le dáta go rialta maidir le dul 

chun cinn na hoibre, cláir oibre na gcruinnithe, chomh maith le miontuairiscí cruinnithe, i 

gcás ina mbeidh fáil orthu, a fhoilsiú ar ardán atá inrochtana do pháirtithe leasmhara. Tá plé 

chomhlachtaí cinnteoireachta na nGrúpaí agus rangú na dtionscadal i gcomhréir le 

hAirteagal 4(5) faoi rún. 

(7) féachfaidh an Coimisiún, an Ghníomhaireacht agus na Grúpaí le comhsheasmhacht a 

bhaint amach idir na Grúpaí éagsúla. Chun na críche sin, áiritheoidh an Coimisiún agus an 

Ghníomhaireacht, nuair is ábhartha, malartú faisnéise faoin obair go léir lena ndéantar 

ionadaíocht ar leas idir-réigiúnach idir na Grúpaí lena mbaineann. 

(8) ní dhéanfaidh rannpháirtíocht na n-údarás rialála náisiúnta agus na Gníomhaireachta sna 

Grúpaí dochar do chomhlíonadh a gcuspóirí agus a ndualgas faoin Rialachán seo nó faoi 

Airteagail 58, 59 agus 60 de Threoir (AE) 2019/944 agus faoi Airteagail 40 agus 41 de 

Threoir 2009/73/CE, nó faoi Rialachán (AE) Uimh. 2019/942.  

2. PRÓISEAS CHUN LIOSTAÍ RÉIGIÚNACHA A BHUNÚ 

(1) tionscnóirí de thionscadal a d’fhéadfadh a bheith incháilithe le haghaidh roghnúcháin mar 

thionscadal leasa choitinn a bhfuil sé i gceist leis stádas tionscadal leasa choitinn a bhaint 

amach, cuirfidh siad iarratas faoi bhráid an Ghrúpa lena roghnú mar thionscadal leasa choitinn 

lena n-áireofar: 

(a) measúnú ar a dtionscadail maidir leis an dóigh a gcuireann siad le cur chun 

feidhme na dtosaíochtaí a leagtar amach in Iarscríbhinn I; 

(b) anailís ar chomhlíonadh na gcritéar ábhartha a shainítear in Airteagal 4; 

(c) maidir le thionscadail a bhfuil céim leordhóthanach aibíochta sroichte acu, 

anailís costais is tairbhe a bheadh sonrach do thionscadal ar leith bunaithe ar na 

modheolaíochtaí arna bhforbairt ag an ENTSO le haghaidh Leictreachais nó ag 

an ENTSO le haghaidh Gáis de bhun Airteagal 11;  

(d) aon fhaisnéis ábhartha eile le haghaidh mheastóireacht an tionscadail. 

(2) coinneoidh gach faighteoir aon fhaisnéis atá íogair ó thaobh na tráchtála de faoi rún. 

(3) Is é atá sna tionscadail tarchurtha agus stórála leictreachais atá beartaithe ar tionscadail 

leasa choitinn iad agus a thagann faoi na catagóirí a leagtar amach i bpointe (1)(a), (b), (c) 

agus (e) d’Iarscríbhinn II, is tionscadail iad atá ina gcuid den phlean uile-Aontais deich 

mbliana is déanaí atá ar fáil maidir le forbairt gréasáin do leictreachas, arna fhorbairt ag an 

ENTSO le haghaidh Leictreachais de bhun Airteagal 30 de Rialachán (AE) Uimh. 2019/943. 

Is é atá sna tionscadail tarchurtha agus stórála leictreachais atá beartaithe ar tionscadail leasa 

choitinn iad agus a thagann faoi na catagóirí a leagtar amach i bpointe (1)(e) d’Iarscríbhinn II, 

is tionscadail iad a eascraíonn as an bplean maidir le forbairt gréasáin amach ón gcósta dá 

dtagraítear in Airteagal 14 (2) agus atá comhsheasmhach leis. 

(4) amhail ón 1 Eanáir 2024, beidh na tionscadail bheartaithe hidrigine leasa choitinn a 

thagann faoi na catagóirí a leagtar amach i bpointe (3) d’Iarscríbhinn II ina gcuid den phlean 

uile-Aontais deich mbliana is déanaí atá ar fáil maidir le forbairt gréasáin do ghás, arna 

fhorbairt ag an ENTSO le haghaidh Gáis de bhun Airteagal 8 de Rialachán (CE) 

Uimh. 715/2009. 

(5) faoin 30 Meitheamh 2022, agus ina dhiaidh sin, i gcás gach plean uile-Aontais deich 

mbliana maidir le forbairt, eiseoidh an ENTSO le haghaidh Leictreachais agus an ENTSO le 

haghaidh Gáis treoirlínte nuashonraithe maidir le tionscadail a áireamh ina bpleananna uile-

Aontais deich mbliana féin dá dtagraítear i bpointí (3) agus (4) chun cóir chomhionann agus 

trédhearcacht an phróisis a áirithiú. I gcás na dtionscadal uile a áirítear ar an liosta Aontais de 

thionscadail leasa choitinn i bhfeidhm ag an am, saineofar leis na treoirlínte próiseas simplithe 

chun iad a áireamh sna pleananna uile-Aontais deich mbliana maidir le forbairt gréasáin trí 

bhíthin iad a áireamh go huathoibríoch, agus na doiciméid agus na sonraí a tíolacadh cheana 

le linn phróisis an phlean uile-Aontais deich mbliana maidir le forbairt gréasáin roimhe sin á 

gcur san áireamh, fad is a bheidh an fhaisnéis iontu fós bailí. 

Rachaidh an ENTSO le haghaidh Leictreachais agus an ENTSO le haghaidh Gáis i 

gcomhairle leis an gCoimisiún agus leis an nGníomhaireacht faoina ndréacht-treoirlínte féin 

maidir le tionscadail a áireamh sna pleananna uile-Aontais deich mbliana maidir le forbairt 

gréasáin agus tabharfaidh siad aird chuí ar na moltaí ón gCoimisiún agus ón nGníomhaireacht 

sula bhfoilseofar na treoirlínte deiridh. 

(6) maidir le tionscadail bheartaithe iompair dé-ocsaíde carbóin a thagann faoin gcatagóir a 

leagtar amach i bpointe (5) d’Iarscríbhinn II, cuirfear i láthair iad mar chuid de phlean, arna 

fhorbairt ag dhá Bhallstát ar a laghad, d’fhonn bonneagar trasteorann iompair agus stórála dé-

ocsaíde carbóin a fhorbairt, a chuirfidh na Ballstáit lena mbaineann nó na heintitis arna 

n-ainmniú ag na Ballstáit sin faoi bhráid an Choimisiúin. 

(7) i gcás na dtionscadal atá beartaithe agus a thagann faoi inniúlacht na n-údarás rialála 

náisiúnta, déanfaidh na húdaráis rialála náisiúnta, agus más gá sin an Ghníomhaireacht, i gcás 

inar féidir i gcomhthéacs an chomhair réigiúnaigh de bhun Airteagal 61 de Threoir (AE) 

2019/944 agus Airteagal 7 de Threoir 2009/73/CE, seiceáil ar chur i bhfeidhm 

comhsheasmhach na gcritéar agus ar mhodheolaíocht na hanailíse costais is tairbhe agus 

meastóireacht ar a n-ábharthacht trasteorann. Déanfaidh siad a measúnú a thíolacadh don 

Ghrúpa. 

(8) i gcás gach tionscadail eile atá beartaithe, déanfaidh an Coimisiún meastóireacht ar chur i 

bhfeidhm na gcritéar a leagtar amach in Airteagal 4. Cuirfidh an Coimisiún san áireamh 

freisin an fhéidearthacht a bhaineann lena leathnú amach anseo chun Ballstáit bhreise a chur 

san áireamh. Déanfaidh an Coimisiún a mheasúnú a thíolacadh don Ghrúpa. 

(9) maidir le gach Ballstát nach mbaineann tionscadal atá beartaithe lena chríoch, ach a 

bhféadfadh an tionscadal atá beartaithe glantionchar dearfach ionchasach nó éifeacht 

shuntasach ionchasach a bheith air, amhail maidir leis an gcomhshaol nó maidir le hoibríocht 

an bhonneagair fuinnimh ina chríoch, féadfaidh sé tuairim lena sonraítear a chúiseanna imní a 

thíolacadh don Ghrúpa. 

(10) déanfaidh comhlacht cinnteoireachta an Ghrúpa scrúdú, arna iarraidh sin do Bhallstát den 

Ghrúpa, na cúiseanna a bhfuil bunús sách maith leo a bheidh tíolactha ag Stát de bhun 

Airteagal 3(3) gan tionscadal leasa choitinn ná tionscadal leasa fhrithpháirtigh a bhfuil baint 

aige lena chríoch a fhormheas. 

(11) tiocfaidh an Grúpa le chéile chun na tionscadail atá beartaithe a scrúdú agus a rangú, 

agus measúnú na rialálaithe, nó measúnú an Choimisiúin ar thionscadail nach dtagann faoi 

inniúlacht na n-údarás rialála náisiúnta á gcur san áireamh. 

(12) déanfar dréachtliostaí réigiúnacha na dtionscadal atá beartaithe agus a thagann faoi 

inniúlacht na n-údarás rialála náisiúnta arna dtarraingt suas ag na Grúpaí, i dteannta aon 

tuairimí mar a shonraítear i bpointe (9), a chur faoi bhráid na Gníomhaireachta sé mhí roimh 

dháta glactha an liosta Aontais. Déanfaidh an Ghníomhaireacht na dréachtliostaí réigiúnacha 

agus na tuairimí a ghabhann leo a mheasúnú laistigh de thrí mhí ón dáta a bhfaighfear iad. 

Soláthróidh an Ghníomhaireacht tuairim maidir leis na dréachtliostaí réigiúnacha, go háirithe 

maidir le cur i bhfeidhm comhsheasmhach na gcritéar agus anailís costais is tairbhe thar 

réigiúin. Déanfar an tuairim ón nGníomhaireacht a ghlacadh i gcomhréir leis an nós imeachta 

dá dtagraítear in Airteagal 22(5) de Rialachán (AE) 2019/942. 

(13) laistigh de mhí amháin ón dáta a gheofar a tuairim ón nGníomhaireacht, déanfaidh 

comhlacht cinnteoireachta gach Grúpa a liosta réigiúnach críochnaitheach a ghlacadh, lena 

n-urramaítear na forálacha a leagtar amach in Airteagal 3(3), ar bhonn an togra ón nGrúpa 

agus an tuairim ón nGníomhaireacht agus measúnú na n-údarás rialála náisiúnta arna gcur 

isteach i gcomhréir le pointe (7), nó measúnú an Choimisiúin le haghaidh tionscadail nach 

dtagann faoi inniúlacht na n-údarás rialála náisiúnta a beartaíodh i gcomhréir le pointe (8), á 

gcur san áireamh. Cuirfidh na Grúpaí na liostaí réigiúnacha críochnaitheacha faoi bhráid an 

Choimisiúin, i dteannta aon tuairimí mar a shonraítear i bpointe (9). 

(14) más rud é, ar bhonn na liostaí réigiúnacha a gheofar, agus tar éis an tuairim ón 

nGníomhaireacht a chur san áireamh, i gcás ina dtéann líon iomlán na dtionscadal leasa 

choitinn ar an liosta Aontais atá beartaithe thar líon inláimhseáilte, déanfaidh an Coimisiún a 

bhreithniú, tar éis dul i gcomhairle le gach Grúpa lena mbaineann, gan tionscadail ar thug an 

Grúpa lena mbaineann an rangú is ísle dóibh a áireamh ar liosta an Aontais, i gcomhréir leis 

an rangú a bunaíodh de bhun Airteagal 4(5). 

IARSCRÍBHINN IV 

RIALACHA AGUS TÁSCAIRÍ MAIDIR LE CRITÉIR LE HAGHAIDH TIONSCADAIL 

LEASA CHOITINN AGUS LE hAGHAIDH TIONSCADAIL LEASA 

FHRITHPHÁIRTIGH 

(1) tionscadal a bhfuil tionchar suntasach trasteorann aige is ea tionscadal i gcríoch Ballstáit a 

chomhlíonann na coinníollacha seo a leanas: 

(a) maidir le tarchur leictreachais, méadaíonn an tionscadal acmhainneacht aistrithe na 

heangaí, nó an acmhainneacht atá ar fáil le haghaidh sreafaí trádála, ag teorainn an 

Bhallstáit sin le Ballstát eile nó le roinnt Ballstát eile, leis an toradh go mbeadh méadú 

500 MV ar a laghad ar acmhainneacht aistrithe na heangaí trasteorann ag teorainn an 

Bhallstáit sin le Ballstát eile nó le roinnt Ballstát eile i gcomparáid leis an 

acmhainneacht aistrithe a bheadh ann mura ndéanfaí an tionscadal a choimisiúnú;  

(b) maidir le stóráil leictreachais, cuirtear ar a laghad acmhainneacht shuiteáilte 225 

MW ar fáil leis an tionscadal agus tá acmhainneacht stórála aige a cheadaíonn 250 

Gigea-vatuair ghlan de leictreachas a ghiniúint in aghaidh na bliana; 

(c) maidir le heangacha leictreachais cliste, tá an tionscadal ceaptha le haghaidh 

trealaimh agus suiteálacha ar leibhéal ardvoltais agus meánvoltais. Baineann sé le 

hoibreoirí córas tarchurtha, oibreoirí córas tarchurtha agus dáileacháin nó oibreoirí 

córas dáileacháin ó dhá Bhallstát ar a laghad. Ní féidir leis na hoibreoirí córas 

dáileacháin baint a bheith acu ach le tacaíocht ó na hoibreoirí córas tarchurtha, ó dhá 

Bhallstát ar a laghad, a bhfuil dlúthbhaint acu leis an tionscadal agus a áirithíonn idir-

inoibritheacht. cumhdaíonn tionscadal 50000 úsáideoir, gineadóir, tomhaltóir nó 

táirgeoir leictreachais, i limistéar ídithe 300 Gigea-vatuair in aghaidh na bliana ar a 

laghad, as a dtagann ar a laghad 20 % ó acmhainní in-athnuaite athraitheacha; 

(d) maidir le tarchur hidrigine, eascraíonn an tionscadal tarchur hidrigine thar 

theorainneacha na mBallstát lena mbaineann, nó cuireann sé leis an acmhainneacht 

iompair hidrigine trasteorann atá ann cheana ag teorainn idir dhá Bhallstát faoi 10 % 

ar a laghad i gcomparáid leis an staid roimh choimisiúnú an tionscadail, agus léiríonn 

an tionscadal go leordhóthanach gur cuid riachtanach de ghréasán hidrigine 

trasteorann pleanáilte é agus cuireann sé cruthúnas leordhóthanach faoi na pleananna 

atá ann cheana ar fáil agus faoin gcomhar le tíortha comharsanachta agus le hoibreoirí 

gréasáin; 

(e) i gcás saoráidí stórála hidrigine nó saoráidí glactha hidrigine dá dtagraítear i 

bpointe (3) d’Iarscríbhinn II, is é is aidhm don tionscadal soláthar a dhéanamh go 

díreach nó go hindíreach do dhá Bhallstát ar a laghad; 

(f) i gcás leictrealóirí, cuirtear ar a laghad 100 MW d’acmhainneacht shuiteáilte ar fáil 

leis an tionscadal agus baineann dhá Bhallstát ar a laghad tairbhe as, go díreach nó go 

hindíreach; 

(g) i gcás eangacha gáis cliste, tá baint ag oibreoirí córas tarchurtha, oibreoirí córas 

tarchurtha agus dáileacháin nó oibreoirí córas dáileacháin ó dhá Bhallstát ar a laghad 

le tionscadal. Ní féidir le hoibreoirí córas dáileacháin a bheith rannpháirteach ach le 

tacaíocht ó na hoibreoirí córas tarchurtha, ó dhá Bhallstát ar a laghad, a bhfuil 

dlúthbhaint acu leis an tionscadal agus a áirithíonn idir-inoibritheacht. 

(2) Is é atá i dtionscadal leasa fhrithpháirtigh a bhfuil tionchar suntasach trasteorann aige 

tionscadal a chomhlíonann na coinníollacha seo a leanas: 

 

(h) i gcás tionscadail leasa fhrithpháirtigh sa chatagóir a leagtar amach i bpointe (1)(a) 

agus (e) d’Iarscríbhinn II, méadaíonn an tionscadal acmhainneacht aistrithe na 

heangaí, nó an acmhainneacht atá ar fáil le haghaidh sreafaí tráchtála, ag teorainn an 

Bhallstáit sin le tríú tír amháin nó níos mó ná sin agus tugann sé tairbhí suntasacha, 

faoi na critéir shonracha a liostaítear in Airteagal 4(3), do dhá Bhallstát ar a laghad. 

Déanfaidh agus foilseoidh an ENTSO le haghaidh Leictreachais ríomh na sochar do na 

Ballstáit faoi chuimsiú an phlean uile-Aontais deich mbliana maidir le forbairt 

gréasáin; 

(i) i gcás tionscadail leasa fhrithpháirtigh sa chatagóir a leagtar amach i bpointe (3) 

d’Iarscríbhinn II, éascaíonn an tionscadal hidrigin a tharchur thar theorainn Ballstáit le 

tríú tír amháin nó níos mó agus éiríonn leis tairbhí suntasacha a thabhairt, faoi na 

critéir shonracha a liostaítear in Airteagal 4(3), do dhá Bhallstát ar a laghad. Déanfaidh 

agus foilseoidh an ENTSO le haghaidh Leictreachais ríomh na sochar do na Ballstáit 

faoi chuimsiú an phlean uile-Aontais deich mbliana maidir le forbairt gréasáin; 

(j) le haghaidh tionscadail leasa fhrithpháirtigh sa chatagóir a leagtar amach i 

bpointe (5) d’Iarscríbhinn II, is féidir le ar a laghad dhá Bhallstát agus tríú tír amháin 

an tionscadal a úsáid chun dé-ocsaíd charbóin antrapaigineach a iompar. 

 

(3) Maidir le tionscadail a thagann faoi na catagóirí a leagtar amach i bpointí 1(a), (b), (c) 

agus (e) d’Iarscríbhinn II, déanfar na critéir a liostaítear in Airteagal 4 a mheas mar a leanas: 

 (a) comhtháthú margaidh, iomaíochas agus solúbthacht an chórais arna dtomhas i 

gcomhréir leis an anailís arna déanamh sa phlean uile-Aontais deich mbliana is 

déanaí atá ar fáil maidir le forbairt gréasáin leictreachais, go háirithe trí na nithe seo a 

leanas a dhéanamh: 

(i) i gcás tionscadail trasteorann, an tionchar ar acmhainneacht aistrithe na 

heangaí sa dá threo den sreabhadh cumhachta a ríomh, arna dtomhas i dtéarmaí 

mhéid na cumhachta (i meigeavatanna), agus a rannchuidiú chun an íosmhéid 

15 % den sprioc idirnaisc a shroicheadh, i gcás tionscadail a bhfuil tionchar 

suntasach trasteorann acu, an tionchar ar acmhainneacht aistrithe na heangaí a 

ríomh ag teorainneacha idir Ballstáit ábhartha, idir Ballstáit ábhartha agus tríú 

tíortha nó laistigh de Bhallstáit ábhartha agus an tionchar ar chothromú 

éilimh-soláthair agus ar oibríochtaí gréasáin a ríomh sna Ballstáit ábhartha; 

(ii) measúnú a dhéanamh ar an tionchar, don limistéar anailíse mar a shainítear 

é in Iarscríbhinn V, maidir le giniúint uile-chórais fuinnimh agus costais 

tarchurtha agus éabhlóid agus cóineasú na margadhphraghsanna a ndéanann an 

tionscadal foráil ina leith faoi chásanna pleanála éagsúla, ag cur na n-athruithe 

a spreagtar ar an ord fiúntais san áireamh go háirithe; 

 (b) tarchur giniúna fuinnimh in-athnuaite chuig mórionaid ídithe agus chuig 

láithreáin stórála arna thomhas i gcomhréir leis an anailís arna déanamh sa phlean 

uile-Aontais deich mbliana is déanaí atá ar fáil maidir le forbairt gréasáin 

leictreachais, go háirithe trí na nithe seo a leanas a dhéanamh: 

(i) maidir le tarchur leictreachais, méid na hacmhainneachta giniúna ó fhoinsí 

fuinnimh in-athnuaite a mheas (de réir teicneolaíochta, i meigeavatanna), atá 

nasctha agus tarchurtha i ngeall ar an tionscadal, i gcomparáid leis an 

acmhainneacht iomlán bheartaithe giniúna ó na cineálacha sin foinsí 

in-athnuaite fuinnimh sa Bhallstát lena mbaineann in 2030 de réir na 

bPleananna Náisiúnta um Fhuinneamh agus an Aeráid arna dtíolacadh ag na 

Ballstáit i gcomhréir le Rialachán (AE) 2018/1999 ó Pharlaimint na hEorpa 

agus ón gComhairle
3
; 

(ii) nó stóráil leictreachais, agus comparáid á déanamh idir an acmhainneacht 

nua a ndéanann an tionscadal foráil ina leith agus an acmhainneacht iomlán atá 

ann faoi láthair don teicneolaíocht stórála chéanna i réimse na hanailíse mar a 

shainítear in Iarscríbhinn V; 

 (c) cinnteacht an tsoláthair, idir-inoibritheacht agus oibriú córais slán arna dtomhas i 

gcomhréir leis an anailís arna déanamh sa phlean uile-Aontais deich mbliana is 

déanaí atá ar fáil maidir le forbairt gréasáin leictreachais, go háirithe trí mheasúnú a 

dhéanamh ar thionchar an tionscadail ar chaillteanas an ionchais ualaigh don réimse 

anailíse mar a shainítear in Iarscríbhinn V maidir le leordhóthanacht giniúna agus 

tarchurtha i sraith tréimhsí ualaigh saintréitheacha, ag cur san áireamh aon athruithe a 

bhfuiltear ag súil leo i dteagmhais aimsire crua a bhaineann leis an aeráid agus an 

tionchar a bheadh acu sin ar sheasmhacht an bhonneagair. I gcás inarb infheidhme, 

déanfar tionchar an tionscadail ar rialú neamhspleách agus iontaofa an oibrithe córais 

agus na seirbhísí a thomhas. 

(4) Maidir le tionscadail a thagann faoin gcatagóir a leagtar amach i bpointe (1)(d) 

d’Iarscríbhinn II, déanfar na critéir a liostaítear in Airteagal 4 a mheas mar a leanas: 

(a) An leibhéal 

inbhuanaitheachta 

: Déanfar an critéar seo a thomhas trí mheasúnú a 

dhéanamh ar a mhéid agus a bheidh na heangacha 

ábalta fuinneamh in-athnuaite athraitheach a nascadh 

agus a iompar. 

(b) Cinnteacht an tsoláthair : Déanfar an critéar seo a thomhas de réir leibhéal na 

gcaillteanas i ngréasáin dáileacháin agus/nó tarchurtha, 

úsáid chéatadánach (i.e. an mheánlódáil) 

comhpháirteanna an ghréasáin leictreachais, 

infhaighteacht chomhpháirteanna an ghréasáin (a 

bhaineann le cothabháil phleanáilte agus 

neamhphleanáilte) agus a thionchar ar fheidhmíochtaí 

gréasán, fad agus minicíocht bristeacha, lena n-áirítear 

suaitheadh a bhaineann leis an aeráid. 

(c) Comhtháthú margaidh : Déanfar an critéar seo a thomhas trí mheasúnú a 

dhéanamh ar ghlacadh nuálach oibriú an chórais agus 

ar an idirnascadh, chomh maith lena oiread a dhéantar 

earnálacha eile a chomhtháthú agus samhlacha nua gnó 

                                                 
3
 Rialachán (AE) 2018/1999 ó Pharlaimint na hEorpa agus ón gComhairle an 11 Nollaig 2018 maidir le 

Rialachas an Aontais Fuinnimh agus na Gníomhaíochta Aeráide, lena leasaítear Rialachán (CE) 

Uimh. 663/2009 agus Rialachán (CE) Uimh. 715/2009 ó Pharlaimint na hEorpa agus ón gComhairle, 

Treoracha 94/22/CE, 98/70/CE, 2009/31/CE, 2009/73/CE, 2010/31/AE, 2012/27/AE agus 2013/30/AE 

ó Pharlaimint na hEorpa agus ón gComhairle, Treoir 2009/119/CE agus Treoir (AE) 2015/652 ón 

gComhairle agus lena n-aisghairtear Rialachán (AE) Uimh. 525/2013 ó Pharlaimint na hEorpa agus ón 

gComhairle, IO L 328, 21.12.2018, lch. 1. 

agus struchtúir mhargaidh nua a éascú. 

(d) Cinnteacht an ghréasáin, 

solúbthacht agus 

cáilíocht an tsoláthair 

: Déanfar an critéar seo a thomhas trí mheasúnú a 

dhéanamh ar an gcur chuige nuálach maidir le 

solúbthacht an chórais, cibearshlándáil, inoibritheacht 

éifeachtúil idir leibhéal OCTanna agus DSOanna, an 

acmhainneacht chun freagairt don éileamh a chur san 

áireamh, stóráil, bearta éifeachtúlachta fuinnimh, úsáid 

chostéifeachtúil uirlisí digiteacha agus TFC chun 

críoch faireacháin agus rialaithe, cobhsaíocht an 

chórais leictreachais agus feidhmíocht cháilíochta 

voltais. 

 

(5) maidir le hidrigin a thagann faoin gcatagóir a leagtar amach i bpointe (3) d’Iarscríbhinn II, 

déanfar na critéir a liostaítear in Airteagal 4 a mheas mar a leanas: 

(a) Inbhuanaitheacht arna tomhas mar rannchuidiú tionscadail leis na nithe seo: 

laghduithe ar astaíochtaí gás ceaptha teasa i bhfeidhmeanna úsáide deiridh éagsúla, 

amhail tionscal nó iompar; solúbthacht agus roghanna stórála séasúracha le haghaidh 

giniúint leictreachais in-athnuaite; nó comhtháthú hidrigine in-athnuaite. 

(b) déanfar comhtháthú margaidh agus idir-inoibritheacht a thomhas trí luach breise an 

tionscadail a ríomh i dtaca le comhtháthú na limistéar margaidh agus cóineasú 

praghsanna, le solúbthacht fhoriomlán an chórais. 

(c) cinnteacht an tsoláthair agus an tsolúbthacht arna tomhas trí luach breise an 

tionscadail a ríomh i dtaca le hathléimneacht, éagsúlacht agus solúbthacht an tsoláthair 

hidrigine.  

(d) iomaíochas arna thomhas i rannchuidiú an tionscadail leis an éagsúlú a sholáthar, 

lena n-áirítear rochtain ar fhoinsí dúchasacha soláthair hidrigine a éascú. 

(6) maidir le tionscadail eangacha gáis cliste a thagann faoin gcatagóir a leagtar amach i 

bpointe (2) d’Iarscríbhinn II, déanfar na critéir a liostaítear in Airteagal 4 a mheas mar a 

leanas: 

(a) leibhéal inbhuanaitheachta arna thomhas trí mheasúnú a dhéanamh ar an sciar de 

gháis in-athnuaite agus ísealcharbóin arna gcomhtháthú sa ghréasán gáis, an laghdú 

gaolmhar ar astaíochtaí gás ceaptha teasa i dtreo dhícharbónú iomlán an chórais agus 

brath leordhóthanach sceite. 

(b) cáilíocht agus cinnteacht an tsoláthair arna dtomhas trí mheasúnú a dhéanamh ar an 

gcóimheas idir an soláthar gáis atá ar fáil go hiontaofa agus buaicéileamh, ar an sciar 

d’allmhairithe a gcuirtear gáis ísealcharbóin agus inathnuaite áitiúla ina n-ionad, ar 

chobhsaíocht an oibrithe córais, ar fhad agus ar mhinicíocht bristeacha in aghaidh an 

chustaiméara.  

(c) éascú a dhéanamh ar chomhtháthú na hearnála fuinnimh cliste arna thomhas trí 

mheasúnú a dhéanamh ar an gcoigilteas costais arna dhéanamh in earnálacha agus i 

gcórais fuinnimh nasctha, amhail an córas teasa agus cumhachta, iompar agus tionscal. 

(5) maidir le tionscadail leictrealóra a thagann faoin gcatagóir a leagtar amach i bpointe (4) 

d’Iarscríbhinn II, déanfar na critéir a liostaítear in Airteagal 4 a mheas mar a leanas: 

(a) inbhuanaitheacht arna tomhas trí mheasúnú a dhéanamh ar an sciar de hidrigin 

in-athnuaite nó hidrigin a chomhlíonann na critéir a shainítear i bpointe (4) (a) (ii) 

d’Iarscríbhinn II arna comhtháthú sa ghréasán, agus an laghdú gaolmhar ar astaíochtaí 

gás ceaptha teasa; 

(b) cinnteacht an tsoláthair arna tomhas trí mheasúnú a dhéanamh ar a mhéid a 

rannchuidíonn sé le sábháilteacht, cobhsaíocht agus éifeachtúlacht oibriú an ghréasáin, 

lena n-áirítear trí mheasúnú a dhéanamh ar chiorrú giniúna leictreachais in-athnuaite a 

seachnaíodh;  

(c) éascú a dhéanamh ar chomhtháthú na hearnála fuinnimh cliste arna thomhas trí 

mheasúnú a dhéanamh ar an gcoigilteas costais arna dhéanamh in earnálacha agus i 

gcórais fuinnimh nasctha, amhail na gréasáin gáis, hidrigine, cumhachta agus teasa, 

earnáil an iompair agus earnáil na tionsclaíochta, agus méid na freagartha don éileamh 

is féidir a thabhairt.  

IARSCRÍBHINN V 

ANAILÍS CHOSTAIS IS TAIRBHE AR AN GCÓRAS FUINNIMH UILE 

Déanfaidh an mhodheolaíocht le haghaidh anailís chomhchuibhithe chostais is tairbhe ar an 

gcóras fuinnimh uile do thionscadail leasa choitinn na prionsabail seo a leanas a 

chomhlíonadh. 

(1) sa limistéar sin ina ndéanfar anailís ar thionscadal ar leith, cuimseofar gach Ballstát agus 

tríú tír a bhfuil an tionscadal lonnaithe ina gcríoch, gach Ballstát atá go díreach in aice láimhe 

agus gach Ballstát eile a mbeidh tionchar suntasach ag an tionscadal orthu. Chun na críche 

sin, oibreoidh an ENTSO le haghaidh Leictreachais agus an ENTSO le haghaidh Gáis i 

gcomhar leis na hoibreoirí córais ábhartha go léir sna tríú tíortha ábhartha. 

(2) áireofar i ngach anailís chostais is tairbhe anailísí íogaireachta a bhaineann leis an tacar 

sonraí ionchuir, dáta coimisiúnaithe na dtionscadal éagsúil sa réimse céanna anailíse agus 

paraiméadair ábhartha eile.  

(3) saineoidh sé an anailís atá le déanamh, bunaithe ar an tacar sonraí ionchuir ilearnála 

ábhartha, trí na tionchair a chinneadh le gach tionscadal agus dá n-uireasa.  

(4) tabharfaidh sé treoir maidir le forbairt a dhéanamh ar an samhaltú gréasáin agus margaidh 

is gá le haghaidh na hanailíse costais is tairbhe agus maidir le húsáid an tsamhaltaithe sin. 

Leis an samhaltú féadfar measúnú iomlán a dhéanamh ar thionchair eacnamaíocha, lena 

n-áirítear comhtháthú margaidh, cinnteacht an tsoláthair agus iomaíocht, tionchair shóisialta 

agus chomhshaoil agus aeráide, lena n-áirítear na tionchair thrasearnálacha. Áireofar sa 

mhodheolaíocht mionsonraí maidir le cad chuige a ríomhtar gach ceann de na sochair agus na 

costais, cad a ríomhtar agus cén chaoi.  

(5) cuimseoidh sé agus míneoidh sé an chaoi a gcuirtear céadphrionsabal na héifeachtúlachta 

fuinnimh chun feidhme le linn gach céim de na Pleananna deich mbliana Forbartha Gréasáin.  

(6) áiritheoidh sé go sainaithneofar na Ballstáit a bhfuil glantionchair dhearfacha ag an 

tionscadal orthu, na tairbhithe, agus na Ballstáit a bhfuil glantionchar diúltach ag an tionscadal 

orthu, iompróirí costais. 

(7) cuirfidh sé, ar a laghad, san áireamh an caiteachas caipitiúil, costais caiteachais 

oibríochtúla agus cothabhála ar feadh shaolré mheasúnaithe an tionscadail agus costais 

díchoimisiúnaithe agus bainistíochta dramhaíola, i gcás inarb ábhartha. Tabharfar treoir sa 

mhodheolaíocht maidir le rátaí lascaine, saolré mheasúnaithe agus luach iarmharach atá le 

húsáid sna ríomhanna costais agus tairbhe. 

(8) áiritheoidh sé go ndéanfar na bearta oiriúnaithe don athrú aeráide arna ndéanamh do gach 

tionscadal a mheasúnú agus go léireofar leo costas na n-astaíochtaí gás ceaptha teasa ar 

bhealach atá comhsheasmhach le beartais eile an Aontais.  

IARSCRÍBHINN VI 

TREOIRLÍNTE MAIDIR LE TRÉDHEARCACHT AGUS RANNPHÁIRTÍOCHT 

PHOIBLÍ 

(1) áireofar na nithe seo a leanas ar a laghad sa lámhleabhar nósanna imeachta dá dtagraítear 

in Airteagal 9(1): 

 (a) sonraíochtaí na gcodanna ábhartha den reachtaíocht ar a mbunaítear cinntí agus 

tuairimí maidir leis na cineálacha difriúla tionscadal ábhartha leasa choitinn, lena 

n-áirítear dlí an chomhshaoil; 

 (b) an liosta de na cinntí agus na tuairimí ábhartha atá le fáil; 

 (c) ainmneacha agus sonraí teagmhála an Údaráis Inniúil, údarás eile agus na 

bpáirtithe leasmhara móra lena mbaineann; 

 (d) an sreabhadh oibre, ina gcuirtear síos ar gach céim sa phróiseas, lena n-áirítear 

tréimhse ama tháscach agus léargas achomair ar an bpróiseas cinnteoireachta i dtaca 

leis na cineálacha éagsúla tionscadal ábhartha leasa choitinn; 

 (e) faisnéis faoi raon feidhme, faoi struchtúr agus faoi leibhéal mionsonraithe na 

ndoiciméad atá le cur isteach leis an iarratas ar chinntí, lena n-áirítear seicliosta; 

 (f) na céimeanna agus na modhanna trína mbeidh an pobal i gcoitinne rannpháirteach 

sa phróiseas; 

(g) módúlachtaí ina léireoidh an t-údarás inniúil, údaráis eile lena mbaineann agus an 

tionscnóir tionscadal gur cuireadh san áireamh na tuairimí a cuireadh in iúl sa 

chomhairliúchán poiblí, mar shampla trí léiriú a thabhairt ar na leasuithe a rinneadh 

ar shuíomh agus dearadh an tionscadail nó trí údar maith a thabhairt maidir le cén 

fáth nár cuireadh na tuairimí sin san áireamh; 

(h) a mhéid is féidir, aistriúcháin ar a bhfuil ann i dteangacha uile na mBallstát 

comharsanachta arna ndéanamh i gcomhar leis na Ballstáit chomharsanachta féin; 

(2) sonrófar sa sceideal mionsonraithe dá dtagraítear in Airteagal 10(5)(b) an méid seo a 

leanas ar a laghad: 

 (a) na cinntí agus na tuairimí atá le fáil; 

 (b) na húdaráis, na páirtithe leasmhara agus an pobal ar dócha go mbeidh baint acu 

leis; 

 (c) na céimeanna aonair den nós imeachta agus an fad tréimhse a bhaineann leo; 

 (d) garspriocanna móra atá le baint amach agus na spriocdhátaí a bhaineann leo i 

bhfianaise an chinnidh chuimsithigh atá le déanamh; 

 (e) na hacmhainní atá pleanáilte ag na húdaráis agus riachtanais acmhainní breise a 

d’fhéadfadh a bheith ann; 

(3) gan aon dochar do na ceanglais maidir le comhairliúcháin phoiblí faoi dhlí an 

chomhshaoil, chun rannpháirtíocht phoiblí sa phróiseas deonaithe ceadanna a mhéadú agus 

chun faisnéis agus comhphlé leis an bpobal a áirithiú roimh ré, cuirfear i bhfeidhm na 

prionsabail seo a leanas: 

 (a) na páirtithe leasmhara a bhfuil tionchar ag tionscadal leasa choitinn orthu, lena 

n-áirítear údaráis náisiúnta, réigiúnacha agus áitiúla ábhartha, úinéirí talún agus 

saoránaigh atá ina gcónaí i gcóngar an tionscadail, an pobal i gcoitinne agus a 

gcomhlachais, a n-eagraíochtaí nó a ngrúpaí, cuirfear ar an eolas iad go forleathan 

agus rachfar i gcomhairle leo ag an tús, nuair is féidir ábhair imní a d’fhéadfadh a 

bheith ar an bpobal fós a chur san áireamh, ar bhealach oscailte agus trédhearcach. I 

gcás inarb ábhartha, tacóidh an t-údarás inniúil go gníomhach leis na gníomhaíochtaí 

a ghabhann an tionscnóir tionscadail ar láimh;  

 (b) áiritheoidh údaráis inniúla go ndéanfar nósanna imeachta comhairliúcháin phoiblí 

do thionscadail leasa choitinn a ghrúpáil le chéile nuair is féidir, lena n-áirítear 

comhairliúcháin phoiblí atá ag teastáil cheana faoin dlí náisiúnta. Cumhdófar faoi 

gach comhairliúchán poiblí gach ábhar a bhaineann le céim áirithe den nós imeachta, 

agus ní thabharfar aghaidh ar ábhar amháin a bhaineann le céim áirithe den nós 

imeachta i níos mó ná comhairliúchán poiblí amháin; féadfaidh comhairliúchán 

poiblí amháin, áfach, tarlú i níos mó ná láthair gheografach amháin. Cuirfear na 

hábhair a dtabharfar aghaidh orthu i gcomhairliúchán poiblí in iúl go soiléir san 

fhógra maidir leis an gcomhairliúchán poiblí; 

 (c) ní bheidh barúlacha ná agóidí inghlactha ach ó thús an chomhairliúcháin phoiblí 

go dtí go rachaidh an spriocdháta in éag; 

(4) áireofar sa choincheap maidir le rannpháirtíocht phoiblí faisnéis faoi na nithe seo a leanas 

ar a laghad: 

 (a) na páirtithe leasmhara lena mbaineann agus lena ndearnadh teagmháil; 

 (b) na bearta a beartaíodh, lena n-áirítear láithreacha ginearálta atá beartaithe agus 

dátaí cruinnithe tiomnaithe; 

 (c) an amlíne; 

 (d) na hacmhainní daonna atá leithdháilte ar na cúraimí féin; 

(5) i gcomhthéacs an chomhairliúcháin phoiblí atá le déanamh roimh an gcomhad iarratais a 

chur isteach, déanfaidh na páirtithe ábhartha na nithe seo a leanas ar a laghad: 

 (a) bileog faisnéise nach mó ná 15 leathanach a fhoilsiú ina dtabharfar, ar bhealach 

soiléir agus achomair, léargas ar an tuairisc, ar an gcuspóir agus ar an 

dréacht-tráthchlár le haghaidh chéimeanna forbartha an tionscadail, plean forbartha 

na heangaí náisiúnta, bealaí malartacha a breithníodh, cineálacha agus saintréithe na 

dtionchar féideartha, lena n-áirítear tionchair thrasteorann, agus bearta maolaithe 

féideartha, a fhoilseofar roimh thús an chomhairliúcháin; Ina theannta sin, liostófar 

sa bhileog faisnéise liosta de na seoltaí gréasáin atá ar shuíomh gréasáin an 

tionscadail leasa choitinn dá dtagraítear in Airteagal 9(7), ar an gclár oibre 

trédhearcachta dá dtagraítear in Airteagal 23 agus sa lámhleabhar nósanna imeachta 

dá dtagraítear i bpointe (1); 

 (b) an fhaisnéis faoin gcomhairliúchán a fhoilsiú ar shuíomh gréasáin an tionscadail 

leasa choitinn dá dtagraítear in Airteagal 9(7), ar bhoird fógraí in oifigí riarachán 

áitiúil, agus, ar a laghad, in dhá fhoinse meán áitiúla;  

 (c) tabharfar cuireadh i scríbhinn do pháirtithe leasmhara ábhartha, comhlachais, 

eagraíochtaí agus grúpaí a mbeidh tionchar ag an tionscadal orthu chuig cruinnithe 

tiomanta, agus pléifear aon imní a bheidh orthu lena linn; 

(6) foilseofar an fhaisnéis seo a leanas ar a laghad ar shuíomh gréasáin an tionscadail dá 

dtagraítear in Airteagal 9(7): 

 (a) an dáta a tugadh suíomh gréasáin an tionscadail cothrom le dáta an uair 

dheireanach; 

(b) aistriúcháin ar a inneachar i dteangacha uile na mBallstát lena mbaineann an 

tionscadal nó a bhfuil tionchar suntasach trasteorann ag an tionscadal air i gcomhréir 

le pointe (1) d’Iarscríbhinn IV; 

(e) an bhileog faisnéise dá dtagraítear i bpointe (5) arna tabhairt cothrom le dáta leis 

na sonraí is déanaí faoin tionscadal; 

 (d) achoimre neamhtheicniúil a thugtar cothrom le dáta go tráthrialta ina léirítear 

stádas reatha an tionscadail, lena n-áirítear faisnéis gheografach, agus ina gcuirtear in 

iúl go soiléir, i gcás faisnéise a tugadh cothrom le dáta, athruithe ar leaganacha 

roimhe sin;  

(e) an plean cur chun feidhme a leagtar amach in Airteagal 5(1) arna thabhairt 

cothrom le dáta leis na sonraí is déanaí faoin tionscadal; 

 (f) na cistí arna leithdháileadh agus arna n-eisíoc ag an Aontas le haghaidh an 

tionscadail; 

 (g) pleanáil an tionscadail agus an chomhairliúcháin phoiblí, ag léiriú go soiléir dátaí 

agus láithreacha do chomhairliúcháin phoiblí agus na hábhair ar dócha go bhfuil 

baint acu leis na héisteachtaí sin; 

 (h) sonraí teagmhála d’fhonn faisnéis nó doiciméid bhreise a fháil; 

 (i) sonraí teagmhála d’fhonn barúlacha agus agóidí a chur in iúl le linn na 

gcomhairliúchán poiblí. 

